ABISHAGI

Mfalme Daudi alipokuwa hajiwezi kutokana na uzee, msichana mwuguzi alichaguliwa ili awe pamoja naye kila wakati. Jina lake aliitwa Abishagi. Kazi mojawapo ya Abishagi ilikuwa kulala katika kitanda cha Daudi na kumpasha joto. Ingawa Abishagi hakuwa suria wa Daudi, watu wengine walifikiri hivyo (1 Fal.1:1-4). Baada ya kufa kwake Daudi, mwanawe Adonia alimwomba mfalme mpya, Sulemani, apewe ruhusa kumwoa Abishagi. Kwa desturi ya wakati ule, mfalme mpya alirithi masuria wa mfalme wa zamani (taz. 2 Sam.3:7-10; 12:7-8; 16:22), na hivyo Sulemani alitafsiri ombi la ndugu yake Adonia kuwa mbinu ya hila ili ajipatie kiti cha enzi cha Daudi. Kwa hiyo Adonia alihukumiwa kifo kwa hatia ya maasi (1 Fal.2:13-25).

